
APRE PLIZYÈ SEMÈN AP EGZIJE APWOBASYON, GOUVÈNÈ CUOMO ANONSE 
FDA BAY ETA NEW YORK OTORITE POU LI FÈ TOUT TÈS POU COVID-19 YO 

NAN LABORATWA PIBLIK AK PRIVE  
  

Kounye a Eta New York kapab otorize 28 laboratwa pou yo fè tès alamen, semi-
otomatik ak otomatik - sa k ap pote yon kokennchenn ogmantasyon nan kapasite 

a rive a apeprè 6,000 tès pa jou nan semèn k ap vini an  
  
Gouvènè a pibliye yon Dekrè Egzekitif ki retire peryòd datant 7 jou a pou travayè 

yo reklame asirans chomaj poutèt COVID-19 epi li wete penalite sou èd la pou 
lekòl yo bay lòd pou yo fèmen  

  
Gouvènè a mande Depatman Sèvis Piblik la pou li sispann koupe sèvis piblik 

poutèt COVID-19  
  
Li konfime 96 ka kowonaviris anplis nan Eta New York - sa ki mete total nan tout 

Eta a ak 421; nouvo ka nan 10 Konte  
  
  

Apre plizyè semèn ap egzije apwobasyon federal, Gouvènè Andrew M. Cuomo te 
anonse jodi a FDA apwouve pou Eta New York otorize 28 laboratwa piblik ak prive yo 
nan eta a pou yo kòmanse tès alamen, semi-otomatik ak otomatik pou nouvo 
kowonaviris la, oswa COVID-19. Apwobasyon an kouvri tou platfòm gran volim Roche 
la pou tès yo. Gouvènè a fè ogmantasyon kapasite vin yon priyorite, epi apwobasyon 
sa yo pral pote yon kokennchenn ogmantasyon nan kapasite eta a pou l fè tès - soti 
nan 3,000 jiskaprezan pou rive a apeprè 6,000 pa jou nan semèn k ap vini an. 
  
Gouvènè Cuomo te pibliye tou yon Dekrè Egzekitif pou ede soulaje konsekans 
ekonomik COVID-19 la sou travayè yo epi pou garanti èd eskolè pou lekòl yo bay lòd 
pou yo fèmen yo. Nan kad Dekrè Egzekitif Gouvènè a, eta a pral retire peryòd datant 7 
jou a pou travayè yo reklame asirans chomaj pou moun ki pèdi travay yo poutèt 
COVID-19. Dekrè Egzekitif la pral wete tou penalite sou èd la pou lekòl ki resevwa lòd 
pou yo fèmen nan men fonksyonè eta oswa lokal oswa sa ki fèmen yo poutèt yon 
deklarasyon sitiyasyon dijans eta oswa lokal epi ki pa respekte kondisyon 180 jou a si 
yo pa kapab ratrape jounen lekòl yo.  
  
Gouvènè a te mande Depatman Sèvis Piblik Eta New York la tou pou li fè sèvis piblik 
sispann koupe sèvis - sa gen ladan kouran ak chofaj - kliyan COVID-19 touche yo. 
Sèvis piblik prensipal yo nan Eta a pral pran mezi touswit pou sispann koupe sèvis 
fanmi yo pandan epidemi COVID-19 la epi yo pral kontinye ofri plan peman defere pou 
kliyan ki gen pwoblèm finansye poutèt epidemi an.  

https://www.governor.ny.gov/sites/governor.ny.gov/files/atoms/files/Jill_Taylor_Letter.pdf


 

 

  
"Bagay nimewo en nou dwe fè nan eta sa a pou ralanti simayman nouvo kowonaviris la 
se fè plis tès, epi gouvènman federal la kreye yon blokis tès nan tout peyi an poutèt jan 
li reyaji dousman nan leve restriksyon pou eta yo otorize tès yo", Gouvènè Cuomo te 
deklare. "Eta New York gen 28 laboratwa ki kapab kòmanse fè tès touswit, epi nouvo 
apwobasyon sa yo pral bay eta a chans pou li pote yon kokennchenn ogmantasyon 
nan kapasite l pou fè tès epi mete li kote li dwe ye pou jwenn ka pozitif yo, izole moun 
sa yo epi sispann simayman an pi vit. N ap fè fas a viris la, men n ap fè fas tou a 
laperèz ak anksyete Nouyòkè yo, epi n ap pran nouvo mezi chak jou amezi sitiyasyon 
sa a ap evolye pou okipe toude."  
  
Finalman, Gouvènè a te konfime tou 96 lòt ka nouvo kowonaviris, sa ki bay yon total 
421 ka konfime nan Eta New York. Nan total 421 moun tès yo te pozitif pou viris la, 
repatisyon jewografik yo se konsa:  
  
Konte Albany: 2 (1 nouvo ka)  
Konte Broome: 1  
Konte Delaware: 1  
Konte Dutchess: 3 (2 nouvo ka)  
Konte Herkimer: 1  
Konte Monroe: 1  
Konte Nassau: 51 (10 nouvo ka)  
Vil New York: 154 (59 nouvo ka)  
Konte Orange: 3 (2 nouvo ka)  
Konte Rockland: 9 (2 nouvo ka)  
Saratoga: 3  
Schenectady: 1 (1 nouvo ka)  
Konte Suffolk: 28 (8 nouvo ka)  
Konte Ulster: 5 (1 nouvo ka)  
Konte Westchester: 158 (10 nouvo ka)  

